
BO‘LAJAK MUSIQA 
O‘QITUVCHILARINING BADIIY 
IJOD QOBILIYATLARINI 
RIVOJLANTIRISH 
TAMOYILLARI
Saddinov Alisher Atadjanovich
O‘zbekiston davlat xoreografiya akademiyasi
Urganch filiali stajyor-o‘qituvchisi, mustaqil tadqiqotchi

Annotatsiya: Mazkur maqolada bo‘lajak musiqa o‘qituvchilarining badiiy ijod qobiliyatlarini rivojlantirishning metodologik 
asoslari, tamoyillari va samarali usullari yoritilgan. Talabalarning ijodiy tafakkuri, tahlil qilish qobiliyati va estetik didini 
rivojlantirish yo‘llari badiiy-evristik yondashuv, muammoli vaziyatlardan foydalanish hamda musiqiy asarlarni ko‘p vari­
antli talqin qilish orqali tahlil etilgan. Shuningdek, o‘quv jarayonida musiqiy asarlar ustida ishlashning bosqichlari, o‘zaro 
taqqoslash, obrazli ifoda vositalarini aniqlash va musiqiy tafakkurni shakllantirishning muhim jihatlari asoslab berilgan.

Kalit so‘zlar: musiqa o‘qituvchisi, badiiy ijod, ijodiy qobiliyat, musiqiy tafakkur, interpretatsiya, muammoli usul, evristik 
yondashuv, musiqiy tahlil.
Abstract: This article highlights the methodological foundations, principles, and effective methods for developing the 
artistic and creative abilities of future music teachers. The study analyzes ways to enhance students’ creative thinking, 
analytical skills, and aesthetic taste through an artistic-heuristic approach, the use of problem-based situations, and 
multi-variant interpretation of musical works. Furthermore, it substantiates important aspects of working with musical 
compositions in the educational process, including stages of analysis, comparison, identification of expressive means, 
and the development of musical thinking.

Key words: music teacher, artistic creativity, creative abilities, musical thinking, interpretation, problem-based method, 
heuristic approach, musical analysis.
Аннотация: В данной статье освещены методологические основы, принципы и эффективные методы развития 
художественно-творческих способностей будущих преподавателей музыки. Проанализированы пути развития 
творческого мышления, аналитических способностей и эстетического вкуса студентов посредством художе­
ственно-эвристического подхода, использования проблемных ситуаций и многовариантной интерпретации музы­
кальных произведений. Кроме того, обоснованы важные аспекты работы над музыкальными произведениями в 
учебном процессе, включая этапы анализа, сопоставления, выявления выразительных средств и формирования 
музыкального мышления.

Ключевые слова: преподаватель музыки, художественное творчество, творческие способности, музыкальное 
мышление, интерпретация, проблемный метод, эвристический подход, музыкальный анализ.

KIRISH
Musiqa ta’limi – pedagogik jarayonda faqatgina bilim berish emas, balki o‘quvchilarda badiiy-estetik 

tafakkur, ijodiy fikrlash va san’atga nisbatan chuqur qiziqishni shakllantirish maqsadini ham ko‘zda tutadi. 
Bu jarayon, o‘z navbatida, bo‘lajak musiqa o‘qituvchilarining o‘zlarini ijodkor shaxs sifatida shakllantirishini, 
ularning badiiy tafakkuri va ijodiy salohiyatining uzluksiz rivojlanib borishini taqozo etadi. Zero, san’at – inson 
qalbini tarbiyalovchi, ruhiy olamini boyituvchi va ma’naviy kamolotga yetaklovchi eng kuchli vositalardan biridir.

Yangi O‘zbekistonning ma’naviy yangilanishida aynan musiqa san’atining tutgan o‘rni beqiyos bo‘lib, bu 
yo‘nalishdagi islohotlar davlat siyosatining ustuvor yo‘nalishlaridan biriga aylangan. Xususan, O‘zbekiston 
Respublikasi Prezidentining 2022-yil 2-fevraldagi “Madaniyat va san’at sohasini yanada rivojlantirishga doir 
qo‘shimcha chora-tadbirlar to‘g‘risida”gi PQ-112-sonli1 qarori bu borada muhim dasturilamal bo‘lib xizmat 
qilmoqda. Mazkur qarorda musiqa ta’limini rivojlantirish yo‘nalishida qator ustuvor vazifalar belgilab berilgan. 
Jumladan, o‘quv soatlari doirasida “Hayotimga hamrohdir cholg‘u” shiori ostida cholg‘u ijrochiligi mashg‘ulot­

1	 O‘zbekiston Respublikasi Prezidentining 2022-yil 2-fevraldagi “Madaniyat va san’at sohasini yanada rivojlantirishga doir qo‘shimcha 
chora-tadbirlar to‘g‘risida”gi PQ-112-sonli qarori: https://lex.uz/uz/docs/-5849580 

larini yo‘lga qo‘yish, darsdan tashqari vaqtlarda o‘quvchilar uchun mazmunli musiqa to‘garaklarini tashkil etish, 
shuningdek, ta’lim muassasalarini zamonaviy nota to‘plamlari va musiqiy adabiyotlar bilan ta’minlash tizimini 
joriy etish [1] kabi strategik yo‘nalishlar ilgari surilgan.

Mazkur qarorda qayd etilgan chora-tadbirlar zamirida bir maqsad – yosh avlod qalbida musiqaga, san’atga, 
milliy madaniyatga muhabbatni uyg‘otish, ijodiy salohiyatni namoyon etish uchun zarur shart-sharoitlar yaratish 
yotadi. Bu esa, o‘z navbatida, bo‘lajak musiqa o‘qituvchilarining kasbiy va ijodiy rivojiga doir yondashuvlarni 
yangilash, zamonaviy pedagogik tamoyillarga asoslangan ta’lim tizimini shakllantirishni taqozo etmoqda.

MAVZUGA OID ADABIYOTLAR SHARHI
Bo‘lajak musiqa o‘qituvchilarining badiiy ijod qobiliyatini rivojlantirishning asosiy mezoni – ularning musiqa 

ijrochilik faoliyatida badiiy-obrazli ibtido (eydos)ning to‘liqligi va yorqinligi, tasvirni texnik jihatdan aniq qayta 
yaratish qobiliyati, shuningdek, bu obrazlarning material shaklda adekvat ifodalana olishi bilan belgilanadi. Ijro 
etilayotgan asarning mazmuni, undagi badiiy obraz talaba tomonidan chuqur anglanadi, bu esa uning interp­
retatorlik g‘oyasi bilan uyg‘unlashgan holda asarga individual yondashuvni shakllantirishga olib keladi. Nati­
jada, talabaning ijrosi orqali asar mazmuni o‘zining real ifodasini topadi.

Yetuk musiqa ijrochisining kasbiy faoliyati esa aynan shu jarayonni takomillashtirish, aniqlashtirish va 
kristallashtirish orqali yuksak badiiy darajaga olib chiqishdan iboratdir. Mazkur holatni hisobga olgan holda, 
musiqa ta’limi jarayonida asosiy metodik tamoyil – talaba tomonidan yetuk ijodiy faoliyatga xos bo‘lgan jara­
yonni modellashtirish bo‘lishi lozim. Tadqiqotlar shuni ko‘rsatadiki, bo‘lajak musiqa o‘qituvchilari uchun eng 
samarali metodik yondashuv bu – ijodiy jarayonni modellashtirish metodidir. Bu metod orqali talaba o‘zining 
musiqiy tafakkurini faollashtiradi, ijodiy holatga kiradi va ijro davomida badiiy tafsirni shakllantiradi. Ayniqsa, 
ijodiy faoliyatni modellashtirish vositasida talabaning o‘ziga xos interpretatsiya uslubi shakllanadi, bu esa uning 
professional tayyorgarligini chuqurlashtirishga xizmat qiladi [4, 67-b].

Bo‘lajak musiqa o‘qituvchilarining badiiy ijod qobiliyatlarini rivojlantirishda ularni o‘qitish usuli – bir vaqtning 
o‘zida talabaning ichki, asosiy kuchlarini shakllantirish va rivojlantirish vositasi sifatida xizmat qilishi lozimligi 
aniqlashtirildi. Bunday yondashuv, eng avvalo, musiqa ta’limi yo‘nalishidagi talabalar ijodiy salohiyatining shakl­
lanishida muhim omil bo‘lgan “ichki kuchlar”, ya’ni badiiy tafakkur va obrazli ifoda vositalarini rivojlantirishga 
qaratilganligi bilan ahamiyatlidir. Mazkur uslubiy yondashuvning asosiy tamoyili – talabalarning badiiy ijodiy 
jarayonni uning barcha xususiyatlari va ichki qonuniyatlari bilan modellashtirish qobiliyatini shakllantirishga 
qaratilgandir.

Ushbu yondashuv ayrim ilmiy-pedagogik tadqiqotlarda (masalan, H. Hasanov, D. Omonova) nazariy 
jihatdan yoritilgan bo‘lsa-da, amaliy-uslubiy jihatdan to‘liq ishlab chiqilmagan va aksariyat hollarda umumiy 
konseptual yondashuv darajasida cheklangan [6, 54-b]. Oliy ta’lim muassasalarining musiqiy-nazariy fanlariga oid 
mashg‘ulotlarida “ijodiy jarayonni modellashtirish” deganda, bo‘lajak musiqa o‘qituvchisining kasbiy, ijrochilik 
va pedagogik faoliyatini egallashga qaratilgan, musiqa ijrochiligining barcha bosqichlarini puxta o‘zlashtirishga 
intilgan, maxsus nazariy hamda ijroviy-texnik omillarni uyg‘unlashtirishga yo‘naltirilgan kompleks ijodiy rivojla­
nish jarayoni tushuniladi. Bu jarayon, shuningdek, “ko‘p o‘lchovli” badiiy ijodiy qobiliyatlarni tarkib toptirishni 
ham o‘z ichiga oladi.

Bundan tashqari, ijodiy modellashtirishda muhim jihatlardan biri – bu badiiy ijodning preventiv (ya’ni, 
oldindan ongda vujudga keluvchi) xususiyatidir. Asarni ijro etishdan oldin, talabaning ongida uning badiiy 
g‘oyasi shakllanishi, ya’ni ijro harakatlaridan ilgari estetik va mazmuniy reja yuzaga kelishi zarur.

TADQIQOT METODOLOGIYASI
“Ijodiy jarayonni modellashtirish” haqida gap ketganda, ikki muhim komponent nazarda tutiladi:

birinchidan, ijro harakatlari boshlanishidan oldin asarning badiiy g‘oyasini shakllantirish;

ikkinchidan, bo‘lajak musiqa o‘qituvchilarining cholg‘u asboblarida ijro etish yoki vokal (xonandalik) asarlarni 
kuylash jarayonida samarali va ijodiy ijrochilik qobiliyatlarini takomillashtirish.

Shu asosda, musiqa ta’limida ijodiy faoliyatni modellashtirish yondashuvi nafaqat nazariy bilim, balki 
amaliy-ijodiy kompetensiyalarni shakllantirishda ham muhim metodik asos bo‘lib xizmat qiladi.

Demak, o‘qituvchi-musiqachining o‘quv faoliyatidagi asosiy strategik yo‘nalishlardan biri – asarning 
to‘laqonli badiiy qiyofasini yaratish uchun ongli, maqsadli faoliyat bo‘lishi kerak. Shu munosabat bilan uni yara­
tishda qatnashayotgan talabaning badiiy ijod qobiliyatining barcha tarkibiy qismlarini rivojlantirish zarur.

Bo‘lajak musiqa o‘qituvchilarining badiiy ijod qobiliyatlarini rivojlantirish metodologik nuqtai nazardan 
qaralganda, avvalo bir nechta variantli badiiy ijro tamoyillari ilgari suriladi. Bu tamoyillarning mohiyati shundan 
iboratki, ma’lum bir asarni o‘rganish jarayonida, ayniqsa yangi musiqiy materialni auditoriyada tahlil qilish va 

ishlab chiqish bosqichida, talabalarga yagona emas, balki bir nechta interpretatsion “faraz”larni ilgari surish 
imkoniyati yaratiladi. Bu esa o‘z navbatida, talabaning badiiy ijodiy qobiliyatini rivojlantirishga xizmat qiluvchi 
asosiy strategik vazifani hal qilishga yordam beradi.

Mazkur yo‘nalishda samarali usullardan biri – bu, shubhasiz, badiiy-evristik yoki muammoli ta’lim usulidir. 
Muammoli vaziyatlarga asoslangan yondashuv orqali o‘quv jarayonida kompleks va elementar badiiy-qidiruv 
vazifalarini ajratib ko‘rsatish mumkin. Ushbu usullar tizimlilik tamoyiliga asoslanib amalga oshiriladi va aynan 
shu tamoyil ularning samaradorligini oshiradi.

Kompleks muammoli vaziyat yaxlit badiiy g‘oyani yaratishga qaratilgan bo‘lib, alohida kompozitsiya va 
shaxsiy musiqiy ifoda vositalari chegarasidan tashqarida izlanishni talab qiladi. Bu jarayon musiqaning 
elementar nazariyasidan tortib, uning ham cholg‘u, ham xonandalik ijrochiligidagi muammoli vaziyatlarni aniq 
hamda musiqa asari ustida ishlash g‘oyasining hamda musiqiy fikrning rivojlanish dinamikasi, tovushning eng 
nafis nyuanslarini topish bilan bog‘liqdir.

Kompleks va elementar muammoli vaziyatlar dialektik jihatdan o‘zaro bog‘liqdir. Bu borada MDH olimlari­
dan B. V. Asafevning “elementar vaziyat kompleks vaziyat fonida paydo bo‘ladi va yechim topadi (badiiy g‘oya 
bilan o‘zaro bog‘lanmagan biron bir nyuansni topish mumkin emasligi aniq) va kompleks muammoli-qidiruv 
vaziyat asosiy ifodali-tematik mazmunini – yetakchi musiqiy g‘oyani izlashni o‘z ichiga oladi” degan fikrlariga 
tayanish mumkin. Shu nuqtai nazardan kelib chiqadigan bo‘lsak, kompleks muammoli vaziyatni quyidagicha 
tashkil etilishi mumkin degan fikrga keldik.

TAHLIL VA NATIJALAR
Talabaning e’tibori o‘rganilayotgan asarning tegishli badiiy g‘oya qatlamiga qaratiladi. Buning uchun mazkur 

musiqiy asarning kompozitsiyasi bastakorning badiiy uslubiga, uning yo‘nalishiga, shuningdek, yozuvchi, shoir 
va bastakorning ijodiy hamkorligi natijasida yuzaga kelgan asarning umumiy ta’sirchanlik darajasiga qarab tahlil 
qilinadi. Bunga qo‘shimcha ravishda, asarning keng omma orasida ommalashganligi hamda oliy ta’lim muas­
sasalari o‘quv dasturlariga kiritilganligi kabi omillar ham hisobga olinadi. Aynan shu omillar asosida asarning 
badiiy ta’sirchanligi boshqa san’at asarlari bilan taqqoslash orqali aniqlanadi.

Talaba o‘rganilayotgan bastakorning asarini badiiy ijod namunasiga aylantirib, uni shu yo‘nalishdagi boshqa 
bastakorlarning musiqiy asarlari bilan taqqoslash zarurligi ta’kidlanadi. Ushbu bosqichdagi asosiy vazifa – ko‘rib 
chiqilayotgan musiqa asarining umumiy va o‘ziga xos jihatlarini aniqlash, kompozitsiyaning uslubiy va janr 
xususiyatlarini ochib berish hamda tahlil qilinayotgan musiqiy asarlar o‘rtasidagi muhim badiiy bog‘liqliklarni 
ko‘rsatib berishdan iboratdir. Natijada, talaba tomonidan asarning mazmun-mohiyatiga eng mos keladigan, 
ichki dunyosi bilan uyg‘un interpretatsion variant va uning invariyantini topish imkoniyati yuzaga keladi.

Mazkur tahliliy yondashuv samaradorligini oshirishda elementar muammoli vaziyatlardan foydalanish 
muhim o‘rin tutadi. Bunday vaziyatlar ayniqsa asarning eng muhim fikriy birliklari ustida ishlash jarayonida 
yuzaga keladi. Elementar muammoli vaziyat sharoitida talaba musiqa asarini chuqur tahlil qiladi: kompozitsion 
ifoda vositalarini qismlarga ajratadi, alohida tuzilmalarni aniqlaydi, ularni bir necha marotaba taqqoslaydi va 
solishtiradi, obrazlarni oldindan belgilangan shakllarda tasavvur qiladi, o‘ziga xos nyuanslarni aniqlab, ularni 
umumlashtirishga intiladi va tegishli xulosalarga keladi.

Shuni alohida ta’kidlash joizki, muammoli (qidiruvga asoslangan) usullar talabaning nafaqat musiqiy-ijodiy 
fikrlashini, balki uning kasbiy va ma’naviy-shaxsiy rivojlanish darajasini ham belgilaydi. Shu sababli bu usullarni 
qo‘llashda talabaning intellektual, estetik va emotsional tayyorgarlik darajasi doimo e’tiborga olinishi lozim.

XULOSA VA TAKLIFLAR
Bo‘lajak musiqa o‘qituvchilarining badiiy ijod qobiliyatlarini shakllantirish va rivojlantirish – ularning 

kasbiy tayyorgarligidagi asosiy yo‘nalishlardan biri hisoblanadi. Mazkur jarayon, avvalo, musiqiy asarlarning 
mazmun-mohiyatini chuqur anglash, ularni tahlil qilish, talqin qilish va ijodiy interpretatsiya qilish malakalarini 
rivojlantirishga yo‘naltirilgan bo‘lishi lozim. Tadqiqot davomida aniqlanishicha, badiiy ijod qobiliyatini rivojlanti­
rishda bir nechta variantli interpretatsion yondashuvlar, muammoli-ta’limiy metodlar, evristik usullar va tizimlilik 
tamoyili muhim o‘rin egallaydi. Ayniqsa, musiqiy material ustida ishlash jarayonida talabaning ijodiy tafakkurini 
faollashtirish, obrazli tasavvurini boyitish va mustaqil badiiy qarashlarini shakllantirish zarurdir.

Shuningdek, muammoli vaziyatlar asosida olib boriladigan tahliliy va qidiruv faoliyati talabaning musiqiy 
didini, analitik tafakkurini va badiiy-estetik qaror qabul qilish qobiliyatini rivojlantiradi. Bu esa, o‘z navbatida, 
ularning nafaqat o‘quv jarayonida, balki kelgusidagi pedagogik faoliyatida ham samarali ishlashlariga zamin 
yaratadi. Muxtasar qilib aytganda, bo‘lajak musiqa o‘qituvchilarining badiiy ijodiy salohiyatini yuksaltirish 
– nafaqat ularning kasbiy kompetensiyasini shakllantiradi, balki musiqiy-ma’naviy tarbiya berish jarayonida 
jamiyat ehtiyojlariga mos ijodkor pedagoglarni yetishtirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

